
Врз основа на член 94 став 5 од Законот за заштита и спасување ("Службен весник на 
Република Македонија" бр. 36/04 и 49/04), Владата на Република Македонија, на седницата 
одржана на 26.01.2006 година,  донесе 

 
У Р Е Д Б А 

ЗА ВИДОТ, ГОЛЕМИНАТА И ОРГАНИЗИРАЊЕТО НА СИЛИТЕ ЗА ЗАШТИТА И 
СПАСУВАЊЕ 

 
I. ОПШТА ОДРЕДБА 

 
Член 1 

Со оваа уредба се уредува видот, големината и организирањето на силите за заштита и 
спасување. 

 
II. ВИДОТ НА ЕДИНИЦИТЕ НА СИЛИТЕ ЗА ЗАШТИТА И СПАСУВАЊЕ 

 
Член 2 

Заради заштита и спасување на населението и материјалните добра од природни 
непогоди, епидемии, епизоотии, епифитотии и други несреќи во мир и војна  се формираат 
специјализирани единици за заштита и спасување и универзални единици за заштита и спа-
сување.  
 

1. Специјализирани единици 
 

Член 3 
Специјализирани единици во републичките сили за заштита и спасување се: 
- прва медицинска помош; 
- згрижување на настрадано и загрозено население; 
- радолошко, хемиска и биолошка деконтаминација; 
- спасување од урнатини; 
- извидување; 
- расчистување на урнатини; 
- спасување од високи објекти; 
- заштита и спасување од поплави; 
- заштита и спасување од пожари; 
- заштита од неексплодирани убојни и експлозивни средства; 
- заштита и спасување на животни и производи од животинско потекло; 
- заштита и спасување на растенија и производи од растително потекло; 
- логистичка поддршка и 
- асанација на теренот. 

Член 4 
Специјализирани единици во просторните сили за заштита и спасување се:  
- прва медицинска помош; 
- противпожарна заштита; 
- спасување од поплави; 
- радиолошко, хемиска и биолошка деконтаминација; 
- комунални работи; 
- заштита и спасување на животни и производи од животинско потекло;  
- заштита и спасување на растенија и производи од растително потекло; 
- извидување на теренот и 
- асанација на теренот. 

Член 5 
Во зависност од опасностите што можат да настанат при технолошкиот процес, трговските 

друштва, јавните претпријатија, установите и службите имаат специјализирани единици од 
наведените во член 4 од оваа уредба.  

 
2. Универзални единици 

  
Член 6 

Универзални единици во просторните сили за заштита и спасување се опремуваат, 
обучуваат и оспособуваат за давање на: 

- прва медицинска помош; 
- гаснење на помали и почетни пожари; 
- спасување на загрозени и затрупани лица во плитки урнатини; 
- учество во засолнување и 
- евакуација и згрижување на населението. 
Универзални единици за заштита и спасување имаат и трговските друштва, јавните 

претпријатија, установите и службите кои немаат специјализирани единици, и кои имаат 
потреба од заштита и спасување на населението и материјалните добра. 

 
III. ГОЛЕМИНА НА ЕДИНИЦИТЕ НА СИЛИТЕ ЗА ЗАШТИТА И СПАСУВАЊЕ 

 
Член 7 

Специјализираните  единици во републичките сили за заштита и спасување се во 
големина на одделение, вод и чета. 
Специјализираните единици во просторните сили за заштита и спасување се во 

големина на одделение, вод и чета. 
Специјализираните единици што ги имаат трговските друштва, јавните претпријатија, 

установите и службите се во големина на екипа, одделение и вод. 
  

Член 8 
Универзалните единици во просторните сили за заштита и спасување се во големина на 

вод . 
 

IV. ОРГАНИЗАЦИЈА НА СИЛИТЕ ЗА ЗАШТИТА И СПАСУВАЊЕ 
 

Член 9 
 Специјализираните и универзалните единици за заштита и спасување во својот состав 

имаат команди, командири и одреден број на извршители. 
Командите се составени од командир, заменик командир и извршители. 
 

Член 10 
Штабовите за заштита и спасување што се формирани од страна на Република Македонија, 

единиците на локалната самоуправа, трговските друштва, јавните претпријатија, установите и 
службите во својот состав имаат: 

- командант на штабот; 
- началник на штабот и 
- помошници на началникот на штабот и 
- извршители за административно-технички и оперативни работи. 

 V. ПРЕОДНИ И ЗАВРШНИ ОДРЕДБИ 
 

Член 11 
Со денот на влегувањето во сила на оваа уредба престанува да важи Уредбата за орга-

низирање, подготвување и употреба на силите на цивилната заштита ("Службен весник на 
Република Македонија" бр. 27/2003), и Решението за именување на команданти и началници 
на подрачните штабови за цивилна заштита ("Службен весник на Република Македонија" 
бр. 52/ 2004).  

 
Член 12 

Оваа уредба влегува во сила наредниот ден од денот на објавувањето во "Службен 
весник на Република Македонија". 

 
        Бр. 19-135/1                         Претседател на Владата 
26 јануари 2006 година            на Република Македонија, 

     Скопје                                д-р Владо Бучковски, с.р. 
 


